
mamma mia 

quai 
cull’intimità
da Fadrina Hofmann Estrada

Il temp d’avair üna sfera privata es fich limi-

tà schi’s va blers ons a scoula e’s ha davo-

pro magari svelt famiglia. Il prüm sun quia 

genituors chi nu laschan pro grondas secre-

tezzas o relaziuns corporalas plü intensivas, 

lura daja conabitants in WG’s chi disturban 

ed apaina chi’s ha ün’aigna abitaziun evite-

schan ils uffants intimitats plü paschiuna-

das. L’impissamaint cha’ls genituors aintran 

in stanza cur chi’s es güsta in acziun es güsta 

uschè sgrischus sco quel d’avair dandetta-

maing al figlin davant il let chi dumonda: Che 

faivat? Ils genituors e’ls conabitants respet-

taivan almain l’agen let. Ils uffants invezza 

nu cugnuoschan latras ün «meis» e «teis». 

Amo minchatant fua nos tracagnottel suot 

la plüma aint. La sourina es pel solit inamöd 

fingià là. Cur chi vain stret svanischa papà in 

sia stanza e mamma prouva da chattar sön a 

l’ur da la matratscha cun ün corpin chod sün 

seis vainter ed ün oter bratsch ester sün sia 

vista. Hai, da star be stut chi’s rabla listess nan 

d’avair daplü co ün uffant. La recetta es pero 

simpla: discreziun e fantasia. Be pluffer cha 

quista cumbinaziun funcziuna be schi nu’s es 

massa k.o. Quant suvent cha quai vain avant 

es ün’otra istorgia.

fadrina hofmann estrada (27) è schurnalista e 
mamma. En sia columna rapporta ella da las stentas e 
da las bellezzas da ses mintgadi sco mamma e la man-
canza da sfera privata.

